Хисеплĕ ентешсем, чĕннĕ хăнасем, уява пуçтарăннă мĕнпур халăх!
       Ĕлĕкрен пыракан ырă йăлапа çурхи ака ĕçĕсене вĕçлесен район халăхĕ ĕçпе юрă тата спорт уявне - Акатуя пуçтарăнать. Кăçалхи уява Ача çулталăкне тата Елчĕк районĕ 80 çул тултарнине халалланă. Акатуйра хуçалăхсем çуракине мĕнле хатĕрленсе ирттернине тивĕçлĕ хак парĕç, пултаруллисен ĕçĕсене палăртĕç, çавăн пекех тыр-пула лайăх пăхса тухăçлă çитĕнтерес, ăна тăкаксăр пухса илесси пирки малашлăх ĕçĕсене палăртĕç. Спортсменсем тĕрлĕ ăмăртусенче, художество пултарулăх коллективĕсем сцена çинче хăйсен пултарулăхне кăтартĕç. Паян пĕрле пуçтарăнса савăнмалăх сăлтавĕ те пур пирĕн. Районти ял хуçалăх кооперативĕсем çурхи уй-хир ĕçĕсе вăхăтра, лайăх пахалăхпа вĕçлерĕç, çĕртме уйăхĕн 1-мĕшĕнче ятарлă комисси хуçалăхсенче пулса шăтса тухнă калчасене пăхса хуçалăхсен ĕçне хак пачĕ. Чылай хуçалăхра çуракине тĕплĕн хатĕрленсе, ăна пахалăхпа ирттернине палăртрĕç комисси членĕсем. Уйрăмах "Комбайн", "Прогресс", "Рассвет", "Урожай", "Сатурн" хуçалăхсенче калчасем тикĕс шăтнă, лайăх аталанаççĕ, кунта çĕр ĕç культури çине пысăк тимлĕх уйăраççĕ. Çурхи уй-хир ĕçĕсене пĕтĕмлетнĕ хыççăн " 2007-мĕш çулхи ака чемпионĕ ята акционерсен "Прогресс" обществинчи Алексей Валерьевич Колсанов механизатор тивĕçрĕ. Ĕçсене кирлĕ пек йĕркелесе пырсан, тыр пул пухса кĕртессине кĕске срокра, тăкаксăр ирттерсен, пысăк тухăç илме пуласса шанса тăратпăр. Выльăх-чĕрлĕх пăхакансем те тăрăшса ĕçленине палăртма кăмăллă. Кăçалхи 5 уйăхра пĕлтĕрхи çак вăхăтрипе танлаштарсан аш-какай туса илессине 100 процент, сĕт туса илессине 112 процент пурнăçланă. Кулленхи сăвăм пĕр ĕне пуçне хальхи тапхăрта 15,6 килогрампа танлашать. Çакна палăртма та кăмăллă, ку кăтарту паянхи кун тĕлне республикăра пĕрремĕш. "Агропромышленность комплексне аталантарасси" наци проектне тĕпе хурса, хальхи вăхăтра ял хуçалăх предприятийĕсем те, уйрăм хушма хуçалăхпа пурăнакансем те ял хуçалăхĕн малашлăхĕ çинчен шутлаççĕ. Патшалăх уйăракан çăмăллăхлă кредитсем илсе выльăх-чĕрлĕх ĕрчетеççĕ, çĕр çинче ĕçлеме техника туянаççĕ. Чăваш Республикин Президенчĕ Николай Васильевич Федоров Патшалăх Канашне янă "Вăхăта хакламалла, çынсемшĕн ĕçлемелле" Çырăвне тĕпе хурса районти ял тăрăхĕсем, хуçалăхсемпе предприятисем тăрăшса ĕçлеççĕ. Хăйтытăмлăхăн çĕнĕ йĕрки вăя кĕнĕ хыççăн кашни ял тăрăхĕ ялсен аталанăвне, халăхсен пурнăç шайне ỹтерессишĕн яваплăха туйса ĕçлеме пуçларĕ. Çулталăк тăршшĕпе кашни ял тăрăхĕнчех тĕслĕх библиотекăсем уçăлчĕç, паянхи куна вĕсем районта 24. Тĕслĕх библиотека ял çыннине тĕрлĕ информаци хатĕрĕсемпе чăрмавсăр усă курма çул уçса пачĕ. Малашлăхра районта тĕслĕхлĕ социаллă культура центрĕсем уçăлĕç. Республика Президенчĕн кĕске вăхăтра республикăри кашни яла автомобиль çулĕсемпе çыхăнтарас тĕллевлĕ Указне пурнăçласа подряд организацийĕсем районти ялсене çул сарасси çине тимлĕх уйăраççĕ. Кăçалах районти 8 яла асфальтлă çулпа çыхăнтарма шутлатпăр. Çавăн пекех хальхи вăхăтра район центрĕнче харăсах темиçе вырăнта строительство ĕçĕсем пыраççĕ: тĕнче стандартне тивĕçтерекен çĕнĕ физкультурăпа сывлăха çирĕплетекен комплекс, пысăк хăватпа ĕçлесе тасатакан сооружени, район сучĕн çĕнĕ çурчĕ, ЗАГС, автомобильсене газпа тивĕçтерекен станци тата ытти те. Район çамрăкĕсен çитĕнĕвĕсене те палăртма кăмăллă. Кăçал районти шкулсенче вĕренекенсем нихçанхинчен ытларах республикăра иртнĕ предмет олимпиадисенче малти вырăнсене йышăнчĕç, çитĕнỹсемпе савăнтарчĕç. Çавăн пекех кăçал районти икĕ шкул: Кушкăри тата Çĕнĕ Пăвари "Вĕрентỹ" наци проекчĕпе килĕшỹллĕн Раççей тата Чăваш Республикин Президенчĕсен Гранчĕсене çĕнсе илме пултарчĕç. Хальхи вăхăтра шкул пĕтерекенсемшĕн хĕрỹ тапхăр - патшалăхăн пĕрлĕхлĕ экзаменĕсем пыраççĕ. Вĕсене экзаменсене ăнăçлă тытса пурнăç çулне тĕрĕс суйласа илме ăнăçу сунар! 2007-мĕш çул Елчĕк районĕшĕн Юбилейсемпе пуян. Чи пĕлтерĕшли вăл - район 80 çул тултарни. Кĕрхи уй-хир ĕçĕсене вĕçленĕ хыççăн çĕнĕ çитĕнỹсемпе, çĕнĕ çулсемпе тата хута янă çĕнĕ объектсемпе кĕтсе илесчĕ уява. Пĕтĕм район халăхĕпе, хамăрăн паллă та хисеплĕ ентешсемпе, кĕтнĕ хăнасемпе уявласчĕ Юбилея. 
      Паян - пысăк уяв! Çурхи ĕçсене ăнăçлă вĕçленĕ ятпа пĕтĕм район халăхĕ хăнасемпе пĕрле савăнтăр. Уяв ячĕпе саламласа сире çирĕп сывлăх, телей те юрату, çитĕнỹсемпе ăнăçу сунатăп! 
Елчĕк район пуçлăхĕ          Н.П. Миллин

